
 

 

 

 

 

ᑲᒥᓴᓇᐅᑉ ᐅᖃᐅᓯᕐᖓᐅᑎᖏᑦ 
6−ᒋᔭᖓᓂ ᓄᓇᕗᒻᒥ ᒪᒃᑯᒃᑐᑦ ᒪᓕᒐᓕᐅᕐᕕᐊ 

 

ᓂᐊᓕ ᑯᓱᒐᖅ, ᓄᓇᕗᒻᒥ ᐱᓕᕆᑦᑎᐊᕐᓂᑯᓄᑦ ᐃᓕᓴᖅᓯᔾᔪᒻᒥᒃ 

ᐅᔭᒥᒃᑕᕕᓂᖅ 
ᓄᕕᐱᕆ 24, 2016 

 

 

 

ᐅᓐᓄᓴᒃᑯᑦ ᐊᒻᒪ ᑕᒪᔅᓯ ᑐᓐᖓᓱᒋᔅᓯ. 

 

ᖁᕕᐊᓱᒃᑐᖓ ᐅᓪᓗᒥ 2016−ᒥ ᓄᓇᕗᒻᒥ ᒪᒃᑯᒃᑐᑦ 

ᒪᓕᒐᓕᐅᕐᕕᐊᓄᑦ ᐅᖃᐅᓯᒃᓴᓐᓂᒃ ᒪᑐᐃᖅᓯᔾᔪᒻᒥᒃ 

ᓂᓪᓕᐅᑎᖃᕈᓐᓇᕋᒪ. 

 

ᑕᒪᔅᓯ ᐊᑐᓂ ᖁᕕᐊᓲᑎᕙᔅᓯ ᑕᒪᑐᒪᓂ ᐱᓇᓱᐊᕈᓯᕐᒥ 

ᐊᒃᓱᕈᖅᖢᓯ ᐱᓕᕆᔪᓐᓇᓚᐅᕋᔅᓯ. 

 

 



ᓇᓗᓇᕈᓐᓃᖅᐳᖅ ᐊᖏᖅᓯᒪᑦᑎᐊᖅᖢᓯ ᓄᓇᕗᒻᒥᒃ ᐊᒻᒪ 

ᓄᓇᔅᓯᓐᓂᒃ ᐊᒃᓱᕉᑎᖃᖅᖢᓯ ᐱᐅᓯᑎᑦᑎᒃᑲᓐᓂᕈᒪᓂᓯ, 

ᐃᓚᓯ ᐊᒻᒪ ᐱᖃᓐᓂᕆᔭᓯ ᐅᐱᑦᑐᒃᓴᐅᕗᑦ ᐊᒥᓱᓂᒃ 

ᐊᓂᒍᐃᓯᒪᓕᕐᓂᔅᓯᓐᓄᑦ.  

 

6−ᒋᔭᖓᓂ ᓄᓇᕗᒻᒥ ᒪᒃᑯᒃᑐᑦ ᒪᓕᒐᓕᐅᕐᕕᐊᓄᑦ 

ᒪᓕᒐᓕᐅᖅᑎᐅᓪᓗᓯ, ᓇᓗᓇᐃᔭᐃᔪᓐᓇᕐᓂᐊᖅᑐᓯ 

ᓄᓇᔅᓯᓐᓂ ᑭᓱᓂᒃ ᑭᓐᖒᒪᔭᖃᓂᔅᓯᓐᓂᒃ ᐊᒻᒪ ᓂᕈᐊᖅᑎᓯ 

ᑲᔪᓯᑎᑦᑎᐊᕐᓂᑯᕕᓂᖏᓐᓂᒃ. 

 

ᐅᓪᓗᒥ ᑕᕝᕙᓃᑦᑐᓕᒫᑦ ᑕᐃᒃᑯᐊᓗ ᑕᓚᕖᓴᒃᑯᑦ 

ᓴᖅᑭᔮᑲᐅᑎᒋᔪᓂᒃ ᑕᐅᑐᒃᑐᑦ ᑕᑯᔪᓐᓇᕐᓂᐊᖅᑐᑦ 

ᐊᒃᓱᕈᖅᖢᓯ ᐱᓕᕆᔪᓐᓇᕐᓂᔅᓯᓐᓂᒃ. 

 



ᐅᓪᓗᒥ ᑲᑎᒪᕐᔪᐊᕐᓇᐅᑎᓪᓗᒍ, ᐱᕕᖃᕐᓂᐊᖅᑐᓯ ᒥᓂᔅᑕᐃᑦ 

ᐊᒻᒪ ᒪᓕᒐᓕᐅᖅᑎᑐᐃᓐᓇᐃᑦ ᐅᖃᐅᓯᖏᑦᑎᒍᑦ 

ᓂᓪᓕᕈᓐᓇᕐᓂᕐᒥᒃ, ᓇᓗᓇᐃᖅᓯᔪᓐᓇᕐᓂᕐᒥᒃ ᓄᑖᓂᒃ 

ᒐᕙᒪᒃᑯᑦ ᐱᒋᐊᖅᑎᑕᕕᓂᖏᓐᓂᒃ, ᐊᒻᒪ 

ᐊᐱᖅᓱᑲᑕᒍᓐᓇᕐᓂᐊᕐᒥᔪᓯ ᓯᕗᓕᖅᑎᒥᒃ ᐊᒻᒪ ᒥᓂᔅᑕᓂᒃ. 

 

ᓄᓇᕗᒻᒥ ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ 

ᓵᔅᓯᓐᓃᓐᓂᐊᕐᒥᔪᖅ, ᐊᒻᒪ ᐃᓕᔅᓯ, ᒪᒃᑯᒃᑐᑦ 

ᒪᓕᒐᓕᐅᕐᕕᐊᓄᑦ ᒪᓕᒐᓕᐅᖅᑏᑦ, 

ᑲᑎᒪᔾᔪᑎᖃᕈᓐᓇᕐᓂᐊᖅᑐᓯ ᑎᑎᕋᕐᕕᐊ 

ᖃᓄᐃᓕᐅᖃᑦᑕᕐᓂᖏᑦᑕ ᐱᔭᒃᓴᖅᑖᕆᓯᒪᔭᖏᑦᑕᓗ 

ᒥᒃᓵᓄᑦ. 

 

ᐅᓪᓗᒥ ᐊᔾᔨᐅᓐᖏᑦᑐᒥᒃ ᐱᕕᖃᕐᓂᐊᖅᑐᓯ.  ᓱᕈᓯᕐᓄᑦ 

ᒪᒃᑯᒃᑐᓄᓪᓗ ᑭᒡᒐᖅᑐᐃᔨ ᓵᓐᖓᖃᑦᑕᐅᑎᓗᒍ 



ᐊᐱᖅᓱᑲᑕᒍᓐᓇᕐᓂᐊᖅᑕᓯ ᑎᑎᕋᕐᕕᐊᑕ ᒥᒃᓵᓄᑦ, ᑖᒃᑯᐊ 

ᐱᔭᒃᓴᖅᑖᖅᑎᑕᐅᓯᖕᒪᑕ ᓱᕈᓯᕐᓄᑦ ᒪᒃᑯᒃᑐᓄᓪᓗ 

ᐱᔪᓐᓇᐅᑏᑦ ᐊᒻᒪ ᑭᓐᖒᒪᔭᖏᑦ ᐊᑐᖅᑕᐅᑦᑎᐊᕋᓗᐊᕐᒪᖔᑕ 

ᐊᒻᒪ ᓴᐳᒻᒥᐅᓯᖅᑕᐅᓯᒪᖕᒪᖔᑕ 

ᓯᕗᒧᐊᒃᑎᑕᐅᕙᓪᓕᐊᖕᒪᖔᑕᓗ. 

 

ᐊᑐᓂ ᖃᐅᒪᑦᑎᐊᖅᑐᓯ ᓄᓇᕗᒻᒥᐅᑦ ᒪᒃᑯᒃᑐᖏᑦ ᑭᓱᓂᒃ 

ᑭᓐᖒᒪᔭᖃᕐᒪᖔᖏᑦ.  ᑕᐃᒪᐃᑦᑐᓂᒃ ᖃᐅᔨᒪᓂᓯ 

ᐱᔾᔪᑎᒋᓗᒍ, ᐊᒃᓱᐊᓗᒃ ᐱᕚᓪᓕᐅᑕᐅᒃᑲᓐᓂᕈᓐᓇᖅᑐᖅ 

ᐱᔾᔪᑎᒋᓗᒋᑦ ᓄᓇᕗᒻᒥᐅᑦ ᒪᒃᑯᒃᑐᖏᑦ ᖃᓄᖅ 

ᐊᒃᑐᖅᑕᐅᖃᑦᑕᕐᒪᖔᖏᑦ.  ᐅᑯᐊ ᑎᑎᕋᕐᕕᖓᑦ 

ᐱᔭᒃᓴᖅᑖᖅᑎᑕᐅᓯᒪᕗᑦ ᐃᓕᖕᓄᑦ 

ᐱᔨᑦᑎᖅᑐᒃᓴᐅᑕᐅᓪᓗᑎᒃ. 

 



ᐅᓪᓗᒥ ᑲᑎᒪᕐᔪᐊᕐᓂᖃᖅᑎᓪᓗᓯ ᓇᓗᖅᑯᑎᓐᖏᑦᑎᐊᕐᓗᑎᑦ 

ᐅᖃᓪᓚᖃᑦᑕᕐᓂᐊᖅᐳᑎᑦ.  ᑕᐃᒃᑯᐊ ᒪᓕᒐᓕᐅᖅᑏᑦ 

ᐃᒃᓯᕙᐅᑕᕐᓂ ᐃᒃᓯᕚᖅᑐᑦ ᑕᐃᒫᑐᐃᓐᓇᖅ ᐃᓕᒃᑐᑦ 

ᖁᒃᓴᓱᒃᑎᒋᔪᒃᓴᐅᓚᐅᕆᕗᑦ ᓯᕗᓪᓕᖅᐹᒥᒃ ᐅᓪᓗᕐᒥ 

ᑲᑎᒪᕐᔪᐊᓯᒋᐊᖅᑎᓪᓗᒋᑦ. 

 

ᓂᕈᐊᖅᑎᔅᓯᓐᓂᒃ ᑭᒡᒐᖅᑐᐃᔨᐅᑎᓪᓗᓯ, 

ᐱᔪᓐᓇᕐᓂᖃᕆᐊᖃᖅᑐᑎᑦ ᓄᓇᔅᓯᓐᓂ ᑭᓱᓂᒃ 

ᑭᓐᖒᒪᔭᖃᕐᓂᖏᓐᓂᒃ ᓇᓗᓇᐃᔭᐃᓂᕐᒥᒃ, ᐊᒻᒪ 

ᖃᐅᔨᒪᒋᓪᓗᖓ ᑕᒪᓐᓇ ᐱᔭᕐᓂᓐᖏᑦᑑᓂᐊᕐᓂᖓᓂᒃ.  

ᖃᐅᔨᒪᓂᐊᕆᕗᑎᑦ ᓯᕗᒃᑲᖅᑕᖅᑎᒋᔭᐅᓪᓗᓂ ᐊᒃᓱᐊᓗᒃ 

ᐱᔭᕐᓂᓐᖏᑦᑑᓂᖓᓂᒃ. 

 

ᓯᕗᒃᑲᖅᑕᖅᑏᑦ ᐊᒃᓱᕉᑎᖃᓲᖑᕗᑦ ᐊᓯᒥᑕ ᐃᓅᓯᖏᑦ 

ᐱᐅᓯᒃᑲᓐᓂᖁᓪᓗᒋᑦ.  ᐃᖅᑲᓇᐃᔭᕐᓂᕐᒥᒍᑦ 



ᓯᕗᒃᑲᖅᑕᖅᑎᓕᒫᑦ ᑕᒪᕐᒥᒃ ᓵᓐᖓᓚᐅᖃᑦᑕᖅᑐᑦ 

ᐊᓂᒍᐃᓚᐅᖃᑦᑕᖅᑐᓪᓗ ᐊᒥᓱᓂᒃ ᐱᔭᕐᓂᓐᖏᔾᔪᑎᒃᓴᓂᒃ. 

 

ᐃᓛᓯᒍᑦ ᑎᑎᕋᐅᓯᖃᓚᐅᖅᑐᓯ ᖃᓄᐃᑦᑐᒥᒃ ᓄᓇᕗᑦ 

ᑕᐅᑦᑐᖃᓛᖁᓂᔅᓯᓐᓂᒃ ᖁᓕᑦ ᐊᕐᕌᒍᑦ ᐊᓂᒍᖅᐸᑕ.  

ᐳᐃᒍᖅᑕᐃᓕᒋᑦ ᑕᕝᕙᒃᓴᑑᓂᕐᓂᒃ ᑕᐃᒃᑯᐊ 

ᑕᐅᑐᓐᖑᐊᖅᑕᑎᑦ ᐱᓐᖑᕈᓐᓇᕐᓂᐊᕐᒪᑕ.  

 

ᐃᓕᖕᓂᒃ ᐊᒻᒪ ᓄᓇᔅᓯᓐᓂᒃ ᓴᓐᖏᒃᑎᑉᐹᓪᓕᖅᑎᓐᓇᓱᒃᖢᒋᑦ 

ᐃᓅᓯᓕᒫᖅ ᐃᓕᑉᐸᓪᓕᐊᓂᒃᑯᑦ ᐊᒻᒪ ᖁᕝᕙᓯᖕᓂᖅᓴᓂᒃ 

ᐃᓕᓐᓂᐊᕐᓂᒃᑯᑦ ᐊᑐᕐᓗᑎᐅᔭᕆᐊᓖᑦ.  ᑕᐅᑐᓐᖑᐊᖅᑕᑎᑦ 

ᐱᐅᓂᖅᓴᒧᑦ ᑎᑭᐅᑎᔪᒪᓂᖅ ᐱᓐᖑᖅᑎᑦᑐᓐᓇᕐᓂᕐᓂᒃ 

ᐃᕝᕕᑦ ᐊᑐᒐᒃᓴᓂᒃ ᑐᕌᒐᓕᐅᕐᓗᑎᑦ ᓯᕗᓂᒃᓴᑦᑎᐊᕙᒃ 

ᐱᔾᔪᑎᒋᓗᒍ, ᐊᒻᒪ ᑕᒪᒃᑯᐊ ᑐᕌᒐᓕᐊᑎᑦ ᑕᐃᒪᓐᖓᓕᒫᖅ 

ᑎᑭᐅᑎᓇᓱᐃᓐᓇᕐᓗᒋᑦ. 



ᓯᕗᓂᒃᓴᒥ ᐱᕚᓪᓕᖅᑎᑦᑐᓐᓇᖅᑕᑎᑦ ᐃᕝᕕᑐᐊᖅ 

ᓄᖅᑲᖓᑎᑦᑐᓐᓇᖅᐸᑎᑦ, ᐊᒃᓱᕉᑎᒌᓐᓇᕐᓗᒋᐅᔭᕆᐊᖃᕐᒪᑕ 

ᐊᒻᒪ ᓄᖅᑲᐅᑎᖃᑦᑕᓐᖏᓪᓗᒋᑦ. 

 

ᓄᓇᕗᒻᒥᐅᑦ ᐃᓕᓐᓂᐊᖏᓐᓇᕈᒪᔪᑦ ᐃᖅᑲᓇᐃᔮᓂᒡᓗ 

ᓄᑖᓂᒃ ᐱᔪᒪᔪᑦ ᐊᒥᓱᐊᓗᖕᓂᒃ ᐱᕕᒃᓴᓕᐅᖅᑕᐅᓯᒪᕗᑦ 

ᓄᓇᕗᒻᒥ. 

 

ᓄᓇᕗᒻᒥ ᓯᓚᑦᑐᖅᓴᕐᕕᒃ ᐊᔾᔨᒌᓐᖏᑦᑐᓂᒃ 

ᐃᓕᓐᓂᐊᕈᑎᒃᓴᓂᒃ ᓴᖅᑭᑎᑦᓯᒪᕗᖅ ᓄᓇᕗᒻᒥᐅᓄᑦ 

ᐃᓕᓐᓂᐊᖅᑕᐅᔪᓐᓇᖅᑐᓂᒃ, ᐃᖅᑲᓇᐃᔮᒃᓴᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᓂ, ᐃᓕᓐᓂᐊᒃᑲᓐᓂᕐᓂᕐᓂ, 

ᐊᕙᑎᓕᕆᓂᕐᒥ, ᐅᖃᐅᓯᓕᕆᓂᕐᒥ ᐊᒻᒪ ᐱᓯᓂᓯᖃᕐᓂᕐᒧᑦ 

ᑐᕌᖓᔪᓂᒃ. 

 



ᓄᓇᕗᒻᒥ ᓴᓇᔨᓐᖑᕆᐅᖅᓴᕐᓂᕐᒧᑦ ᐃᓕᓐᓂᐊᕐᕕᒃ 

ᓄᓇᕗᒻᒥᐅᓄᑦ ᑐᕌᖓᔪᓂᒃ ᐃᓕᓐᓂᐊᕈᑎᒃᓴᓂᒃ 

ᓴᖅᑭᑦᑎᓯᒪᔪᑦ ᑕᐃᒃᑯᓄᖓ ᐃᓕᓐᓂᐊᕈᒪᔪᓄᑦ 

ᓴᓇᔨᓪᓚᕆᐅᓂᕐᒥᒃ. 

 

ᐅᓪᓗᒥ ᓄᓇᕗᒻᒥᐅᑕᐅᓪᓗᓯ ᐱᕕᖃᖅᐳᓯ 

ᐱᔭᒃᓴᖅᑖᕆᓯᒪᔭᔅᓯᓐᓂᒃ ᓯᕗᒧᐊᒃᑎᑦᑎᒃᑲᓐᓂᕐᓂᕐᒥᒃ, 

ᐊᖏᖅᓯᒪᑦᑎᐊᑐᐊᕈᕕᑦ ᐊᒃᓱᕉᑎᖃᕈᕕᓪᓗ ᓄᓇᓕᓯ, 

ᓄᓇᕗᑦ ᐊᒻᒪ ᑲᓇᑕ ᓯᕗᒧᐊᒃᑲᓐᓂᖁᓪᓗᒍ. 

 

ᓇᓖᕌᕈᑎᖃᐅᖅᐳᓯ ᐃᖅᑲᓇᐃᔮᕆᔪᒪᔭᔅᓯ ᑕᒪᑐᒥᖓ 

ᑲᓇᑕᒥᐅᑕᐅᓂᕐᓂᒃ ᑐᓐᖓᕕᖃᕐᓗᓯ, ᐸᓖᓯᒃᑯᓐᓂ, 

ᐅᓇᑕᖅᑐᒃᓴᓂ ᐅᕝᕙᓘᓐᓃᑦ ᒐᕙᒪᒃᑯᓐᓂ 

ᐃᖅᑲᓇᐃᔭᕐᓂᒃᑯᑦ. 



ᐊᒥᓲᔪᓯ ᓄᓇᔅᓯᓐᓂᑦ ᐊᐅᓪᓚᓚᐅᖅᑐᓯ ᐅᓪᓗᒥ 

ᑲᑎᒪᕐᔪᐊᕐᓂᕐᒥ ᐃᓚᐅᔪᓐᓇᕐᓂᐊᕋᔅᓯ, ᐊᒻᒪ 

ᑕᐃᒪᐃᑦᑐᓐᓇᓚᐅᕋᕕᑦ ᓇᓗᓇᓐᖏᑦᑐᖅ ᓴᐱᓐᖏᓐᓂᕐᓂᒃ 

ᐊᖏᖅᓯᒪᑦᑎᐊᕐᓃᓪᓗ ᑐᕌᒐᓕᐊᕐᓄᑦ ᑎᑭᐅᑎᓇᓱᒍᒪᓃᑦ. 

 

ᐊᖏᕐᕋᒥ ᐊᒥᓱᐊᓗᖕᓂᒃ ᐃᓕᑦᑐᓐᓇᖅᑐᓯ, ᑕᐃᒫᑐᐃᓐᓇᕐᓗ 

ᑲᓇᑕᐅᑉ ᓯᓚᑖᓂ ᐃᓕᑦᑐᓐᓇᖅᑕᑎᑦ ᐊᒥᓲᖕᒪᑕ.  

ᑕᐃᒪᐃᓐᓂᖓᓄᑦ ᑕᐃᒃᑯᐊ ᐊᑐᐃᓐᓇᕈᖅᑎᑕᐅᓯᒪᔪᑦ 

ᐆᒃᑐᒃᑭᑦ, ᑕᒫᓂ ᓄᓇᕗᒻᒦᒃᑲᓗᐊᖅᐸᑕ ᐅᕝᕙᓘᓐᓃᑦ 

ᑲᓇᑕᐅᑉ ᓯᓚᑖᓃᑉᐸᑕ. 

  

ᐅᑭᐅᖅᑕᖅᑑᑉ ᑕᕆᐅᖓᓂᒃ ᑕᑯᔭᖅᑐᕈᒪᒍᕕᑦ, ᐃᓕᓴᖅᑏᑦ 

ᐅᒥᐊᕐᔪᐊᒃᑯᑦ ᐃᓕᓐᓂᐊᖅᑎᑕᐅᖃᑦᑕᕐᓂᖏᓐᓄᑦ 

ᐃᓚᐅᔪᒪᑐᐃᓐᓇᕆᐊᖃᖅᑐᑎᑦ. 

 



ᐃᖅᑲᓇᐃᔭᓕᒻᒪᒃᓴᕐᓂᕐᒥᒃ ᐊᒻᒪ ᐊᑭᓕᖅᓱᖅᑕᐅᓐᖏᓪᓗᑎᑦ 

ᐱᓕᒻᒪᒃᑲᓐᓂᕈᒪᒍᕕᑦ, ᐃᒻᒪᖄ ᐊᐅᔭᒃᑯᑦ ᖃᓪᓗᓈᑦ 

ᓄᓇᖓᓐᓃᓚᐅᑲᒍᒪᑐᐃᓐᓇᕆᐊᖃᖅᑐᑎᑦ, ᐅᑭᐅᖅᑕᖅᑐᒥᐅᑦ 

ᒪᒃᑯᒃᑐᖏᑦ ᑲᓇᑕᐅᑉ ᓯᓚᑖᓄᑦ 

ᐱᓕᒻᒪᒃᓴᕆᐊᖃᑦᑕᕐᓂᖏᑦᑎᒍᑦ ᐊᒻᒪ ᑖᒃᑯᑎᒎᓇᖅ 

ᐃᓚᐅᓗᑎᑦ ᓴᓇᔨᓪᓚᕆᓐᖑᕆᐅᖅᓴᕐᓂᕐᒧᑦ ᑲᓇᑕᐅᓪᓗ 

ᓯᓚᑖᓂ ᐃᓕᓐᓂᐊᕈᑎᒃᓴᓕᐊᕆᓯᒪᔭᖏᑎᒍᑦ. 

ᑕᐃᒃᑯᐊ ᐃᓕᓐᓂᐊᕐᕕᐊᓗᖕᒥ ᐱᔭᕇᖅᓯᕙᓪᓕᐊᓂᐊᓕᖅᑐᑦ 

ᐃᒻᒪᖄ ᐃᓚᐅᖃᑕᐅᔪᒪᔪᑦ ᓄᓇᕗᑦ ᓯᓚᑦᑐᖅᓴᕐᕕᒃᑯᑦ 

ᐃᓕᓐᓂᐊᕐᕕᖓᓂ, ᑖᒃᑯᐊ ᐅᐸᓗᖓᐃᔭᐃᖃᑦᑕᕐᒪᑕ 

ᐃᓕᓐᓂᐊᒃᑲᓐᓂᕐᓂᕐᒧᑦ, ᐱᓕᒻᒪᒃᓴᕐᓂᕐᒧᑦ ᐊᒻᒪ 

ᐃᖅᑲᓇᐃᔮᖃᕈᓐᓇᕐᓂᕐᒧᑦ ᓄᓇᕗᒻᒥ. 

 



ᑕᐃᒃᑯᐊ ᐃᓕᖕᓂᒃ ᐃᑲᔪᖅᓱᐃᖃᑦᑕᖅᑐᑦ ᐊᖓᔪᖅᑳᑎᑦ, 

ᐃᓕᓴᐃᔨᑎᑦ ᐃᒻᒪᖄᓘᓐᓃᑦ ᐱᖃᓐᓂᖅᑖᕆᓵᖅᑕᓯ ᑕᒪᑐᒪᓂ 

ᐱᓇᓱᐊᕈᓯᐅᓚᐅᖅᑐᒥ ᐊᖅᑯᑎᒋᖃᑦᑕᒃᑭᑦ. 

 

ᑕᒪᒃᑯᓂᖓ ᓇᓕᐊᑐᐃᓐᓇᕐᓂᒃ ᐆᒃᑐᕈᒪᒍᕕᑦ, ᐅᕝᕙᓘᓐᓃᑦ 

ᐊᓯᖏᓐᓄᑦ ᓯᓚᑦᑐᖅᓴᕐᕕᖕᓄᑦ ᓯᓚᑦᑐᖅᓴᕐᕕᒡᔪᐊᕐᓄᓪᓘᓐᓃᑦ 

ᐃᓕᓐᓂᐊᕆᐊᕈᒪᒍᕕᑦ, ᐊᑕᐅᓯᐅᓐᖏᑦᑐᓂᒃ ᑮᓇᐅᔭᖅᑎᒍᑦ 

ᐃᑲᔫᑎᒃᓴᓂᒃ ᐱᑕᖃᐅᖅᑐᖅ. 

 

ᖃᐅᔨᒪᓂᐊᖅᐳᓯ ᐅᓪᓗᒥᐅᓕᖅᑐᖅ ᐅᐊᔭᓅᖅᑐᓄᑦ 

ᐊᕙᓗᔭᐅᓯᒪᓪᓗᓯ ᐱᕈᖅᓴᕐᓂᑰᓂᔅᓯᓐᓂᒃ.  ᑕᒪᒃᑯᐊ 

ᐊᑐᕈᓐᓇᕐᓃᑦ ᐃᓕᖕᓄᑦ ᐃᑲᔫᑕᐅᑎᒃᑭᑦ 

ᐱᓇᓱᐊᒃᑲᓐᓂᖅᑎᓪᓗᑎᑦ ᖁᕝᕙᓯᖕᓂᖅᓴᓂᒃ 

ᐃᓕᓐᓂᐊᕈᑎᒃᓴᓂᒃ, ᓯᕗᓂᒃᓴᒥ 



ᐃᖅᑲᓇᐃᔮᕆᓂᐊᖅᑕᔅᓯᓐᓂᒃ ᐊᒻᒪ ᓄᓇᔅᓯᓐᓄᑦ 

ᐃᑲᔫᑕᐅᒃᑲᓐᓂᕈᑎᒋᓗᒋᑦ. 

 

ᐃᖅᑲᐅᒪᓂᐊᖅᐳᓯ ᐅᑭᐅᖃᑎᔅᓯᓐᓄᑦ ᐊᔾᔪᒥᒋᔭᐅᒐᕕᑦ ᐊᒻᒪ 

ᑭᒡᒐᖅᑐᐃᔨᐅᓃᑦ ᓄᓇᔅᓯᓐᓂᒃ.  ᑕᒪᒃᑯᐊ ᐃᓕᓐᓂᐊᕈᑎᒋᔭᓯ 

ᓵᓐᖓᑦᑎᐊᕆᐊᖃᖅᑕᓯ ᐊᒻᒪ ᐊᒃᓱᕈᕐᓗᓯ 

ᐱᕕᖃᖅᑎᑦᑎᐊᕐᓗᒋᑦ ᐊᑭᓕᖅᓱᖅᑕᐅᓐᖏᓪᓗᑎᑦ 

ᐃᖅᑲᓇᐃᔭᕐᓗᑎᑦ ᐊᒻᒪ ᓄᓇᔅᓯᓐᓂ ᐃᖅᑲᓇᐃᔭᖅᑎᓪᓗᓯ. 

 

ᐃᓱᒪᒃᓴᖅᓯᐅᕈᑎᒋᓂᐊᖅᐸᐃᑦ ᓄᓇᔅᓯᓐᓂ ᐱᓇᓱᐊᕈᓯᐅᑉ 

ᐊᑯᓐᓂᖓᓂ ᐊᑕᐅᓯᕐᒥᒃ ᐃᑲᕐᕋᒥᒃ 

ᐊᑭᓕᖅᓱᖅᑕᐅᓐᖏᓪᓗᑎᑦ ᐃᑲᔪᕐᓂᕐᒥᒃ ᐃᓐᓇᒃᑯᕕᖕᒥ, 

ᐃᓚᐅᓗᑎᑦ ᒪᒃᑯᒃᑐᑦ ᑲᑎᒪᔨᖏᓐᓂ, ᐅᕝᕙᓘᓐᓃᑦ ᐃᓕᖕᓂ 

ᒪᒃᑯᖕᓂᖅᓴᓂᒃ ᐃᓕᓴᖅᑎᓂᒃ ᐃᑲᔪᕐᓗᑎᑦ 

ᐃᓕᓐᓂᐊᖅᑎᓪᓗᒋᑦ.  ᐱᓐᖑᐊᕐᓂᕐᓂ ᐃᓚᐅᖃᑦᑕᕆᑦ, 



ᒪᒃᑯᒃᑐᑦ ᐅᓇᑕᖅᑐᒃᓴᖏᓐᓂ, ᐅᓇᑕᖅᑐᒃᓴᓐᖑᐊᓂ, 

ᐱᓐᖑᐊᕐᓂᒃᑯᑦ ᐊᑭᑦᑐᕋᐅᑎᓂᕐᓂ ᐅᕝᕙᓘᓐᓃᑦ ᓄᓇᓕᖕᓂ 

ᖃᓄᐃᓕᐅᖅᑎᑦᑎᓂᐅᔪᓂ. 

 

ᑕᒪᔅᓯ ᑲᔪᖏᖅᐸᓯ ᑕᒪᒃᑯᐊ ᐊᖅᑯᑎᒋᔭᐅᔪᓐᓇᖅᑐᓕᒫᑦ 

ᐱᓇᓱᖃᑦᑕᕐᓗᒋᑦ ᓵᔅᓯᓐᓃᒻᒪᑕ, ᐊᖅᑯᑎᒋᓂᒃᑯᑦ 

ᓄᓇᓕᖁᑎᓯ ᓄᓇᕗᒻᒥ ᓴᓐᖏᒃᑎᒃᑲᓐᓂᕈᓐᓇᕐᒪᑦ. 

 

ᐅᓪᓗᒥ ᐅᑭᐅᖃᑎᖕᓄᑦ ᓯᕗᒃᑲᖅᑕᖅᑎᒋᔭᐅᓂᐊᑐᑎᑦ.  

ᓯᕗᓂᒃᓴᒥ ᓄᓇᕗᒻᒧᑦ ᓯᕗᒃᑲᖅᑕᖅᑎᒋᔭᐅᔪᓐᓇᖅᑐᑎᑦ 

ᑕᒪᒃᑯᐊ ᐊᓂᒎᑎᓯᒪᔭᑎᑦ ᐊᖅᑯᑎᒋᓗᒋᑦ. 

 

ᑕᒪᑐᒪᓂ ᐱᓇᓱᐊᕈᓯᕐᒥ ᐊᑐᓚᐅᖅᑕᓯ ᐃᓕᑕᑎᓪᓗᒍ 

ᐊᖅᑯᑎᒋᓪᓗᒋᑦ, ᐃᒻᒪᖄ ᓯᕗᓂᒃᓴᑦᑎᓐᓂ 

ᓂᕈᐊᖅᑕᐅᓛᖅᑐᑎᑦ ᒪᓕᒐᓕᐅᖅᑎᐅᓂᕐᒧᑦ. 



ᐳᐃᒍᖅᑕᐃᓕᒋᑦ ᓄᓇᕗᒻᒥ ᒐᕙᒪᒃᑯᑦ 

ᐊᑭᕋᕇᓐᖑᐊᕐᓂᖃᓐᖏᓐᓂᖏᑦ ᐱᔾᔪᑎᒋᓗᒍ, 

ᑲᑎᒪᖃᑎᒌᖕᓂᖅ, ᐊᐃᕙᐅᑎᖃᑎᒌᖕᓂᖅ ᐅᖃᐅᓯᖃᕐᓂᕐᓗ 

ᐊᑐᖅᑕᐅᑦᑎᐊᕆᐊᖃᖅᐳᖅ.  ᐅᓪᓗᒥ 

ᑲᑎᒪᕐᔪᐊᖃᑕᐅᖁᕙᔅᓯ ᓇᓗᖅᑯᑎᓐᖏᓪᓗᓯ, ᓂᐱᖃᕐᓃᑦ 

ᖃᐅᔨᒪᓗᒍ ᐊᒻᒪ ᓂᓪᓕᐅᑎᒋᔭᑎᑦ ᐃᒻᒪᖄ ᓯᕗᓂᒃᓴᒥ 

ᐊᓯᔾᔨᕈᑕᐅᔪᓐᓇᕐᓂᖏᑦ. 

 

ᐅᓪᓗᒥ ᓂᕆᐅᒃᐳᖓ ᑲᑎᒪᕐᔪᐊᑦᑎᐊᕐᓂᔅᓯᓐᓂᒃ ᐊᒻᒪ 

ᑕᒪᔅᓯᓐᓂᒃ ᑲᔪᓯᑦᑎᐊᖁᔨᕗᖓ. 

 

ᖁᔭᓐᓇᒦᕌᓗᒃ. 


